
Մեծարգո՛ տիկնայք և պարոնայք,
Համաժողովի հարգելի՛ մասնակիցներ,


Խորին համակրանքով ու ջերմ սիրով ողջունում եմ «Հայոց ցեղասպանության 100-րդ տարելիցին ընդառաջ» լրատվամիջոցների և լրագրողների 6-րդ համահայկական համաժողովի մասնակիցներին և հյուրերին: Անչափ ուրախ եմ, որ աշխարհասփյուռ հայ լրագրողների համերաշխ, առաջադեմ ու մարտնչող ընտանիքի ներկայացուցիչները դարձյալ, արդեն վեցերորդ անգամ հավաքվել են հայրենիքում, հավաքվել են Հայոց մեծ ողբերգության հարյուրամյակի նախօրեին մեկտեղելու իրենց կորովն ու վճռականությունը, հստակեցնելու յուրաքանչյուրի անելիքը արդարության վերահաստատման և Հայոց պահանջատիրության ճանապարհին:

Ես հավատում եմ, որ մեր բոլորի միտքը, կամքն ու զորությունը համատեղելով՝ դիմակայելու ենք մեզ նետված հին ու նոր մարտահրավերներին, ընթանալու մեզ բաժին ընկած դժվարին ճամփով, մեզ բաժին ընկած անարդար երկու հարևանների հետ կռիվ տալով: Մենք բոլորս գիտենք, որ այդ կռիվը լույսի ու խավարի կռիվ է, Հայկ Նահապետի ու Բելի, Սասունցի Դավթի ու Մսրա Մելիքի, տունուտեղ, մշակույթ, հայրենիք ստեղծողի և այդ ամենը նվաճողի կռիվ: 

Գիտեմ, որ ձեզանից յուրաքանչյուրը մեր հարուստ ժառանգությունը պաշտպանելու, մեր համազգային խնդիրները լուծելու համար զինվորագրվել է իրական ու վիրտուալ տարածքներում մղվող տեղեկատվական պատերազմին: Ես հավատում եմ, որ դուք ձեր մտքի ճկունությամբ, ձեր գրչի զորությամբ, ձեր հաստատակամությամբ մեծապես կնպաստեք, որ վաղ թե ուշ խաղաղվեն բյուրավոր անմեղ նահատակների լույս հոգիները: 

Այսօր մարդկությունը կանգնած է նոր վտանգի առջև. Ցեղասպանությունների կրկնման նոր ձև, հանցագործության նոր դրսևորում, անհանդուրժողականության ու տարածաշրջանային հակամարտությունները փակուղի տանելու վայ-պետությունների նոր վարքագիծ: Եվրոպական պետությունը` Հունգարիան, առուծախ է անում համամարդկային արժեքները և արտահանձնում է եղկելի հանցագործին` քնած հայ զինվորին կացնահարած նենգ մարդասպանին: Ինչպե՞ս, դիվանագիտական ի՞նչ հնարքով, ի՞նչ լեզվով է հնարավոր երկխոսել մի պետության հետ, որը հերոսացնում ու կոչումներ, պարգևներ է շնորհում ստորակարգ հանցագործին` արյունոտ կացինը դաջելով իր անվերջ կարկատվող դրոշին, զինանշանին, իր արհեստածին պատմությանը: 

Յուրաքանչյուր հայի գիտակցության մեջ այս օրերին դարձյալ հնչեց Թումանյանի մարգարեական քառյակը. 

Բերանն արնոտ Մարդակերը էն անբան
Հազար դարում հազիվ դառավ Մարդասպան.
Ձեռքերն արնոտ գնում է նա դեռ կամկար,
Ու հեռու է մինչև Մարդը իր ճամփան: 

Ամենուրեք՝ ի սփյուռս աշխարհի, հայ մարդու մեջ արթնացավ միավորվելու, ահազանգելու մարդկության այս հերթական պետական հանցագործության մասին: Խորին շնորհակալություն բոլոր նրանց, ովքեր աշխարհի չորս ծագերում իրենց արյան կանչով, թե հայրենիքից հնչած կոչով ոտքի կանգնեցին` գիտակցելով, որ սա համբերության բաժակից թափվող վերջին կաթիլն էր, վերջին սահմանագիծը: 
Եվ մի՞թե համաշխարհային հանրությունը, միջազգային պատկան մարմինները չեն գիտակցում, թե դարձյալ ու՞մ մահն էր գուժում Գուրգեն Մարգարյանի սպանությունն ու դրա հետ կապված վերջին զարգացումները: Այո՛, Հայոց ցեղասպանության այս նոր դրսևորումը ևս մեկ անգամ Հեմինգուեյի <<Ում մահն է գուժում զանգը>> վեպի գաղափարին համահունչ` մարդկության մահն է գուժում: 
Պատվարժա՛ն լրագրողներ, պատմաբաններ, ցեղասպանագետներ, հրապարակախոսներ ու հայագետներ,
Երբ 1919թ. Թուրքիայի, լեգիտիմ սուլթանի` պետության ղեկավարի հրամանով ստեղծված օրինական ռազմական դատարանի` օսմանյան օրենքներին, գործող սահմանադրության դրույթներին և միջազգային իրավական բոլոր նորմերին ու չափանիշներին համապատասխան արձակած դատավճռով մահվան դատապարտվեցին 1915 թ. Հայոց ցեղասպանության գլխավոր մեղավորները, իսկ նրանց կամակատարները բանտարկվեցին, ըստ էության առաջինը հենց իրենք` թուրքերը ճանաչեցին ու հաստատեցին Հայոց ցեղասպանությունը: Գլխավոր դատախազ Մուսթաֆա Նազմին, հանդես գալով դատավարության ավարտական նիստում, հայտարարեց. «Հարցաքննության ընթացքում ճշմարտությունը բացահայտվել է ամբողջապես… Կոտորածների և չարաշահումների հետևանքով օսմանցիների արժանապատվության վրա ընկած արյունոտ հետքերը, օսմանցիների ճակատը մրոտած սև բծերը կարելի է ջնջել միայն արդարության գրչով»: 
Այդ արդարության գրիչը հարյուր տարի գրում ու ջնջում է, նոր արյունով ու կեղծիքի սև մրուրով ծածկում ճշմարտությունը, օտարներն այդ գրիչը բռնում են մե´կ ազնիվ մղումով, մե´կ քաղաքական սցենարներ, պահանջագրեր ու խաղի կանոններ գրելու նպատակով: Մենք շնորհակալություն ենք հայտնում բոլոր այն պետություններին, կազմակերպություններին ու անհատներին, ովքեր զորակցում են մեզ մարդկության դեմ ուղղված ոճիրների դատապարտման ու կանխման գործում: Շնորհակալություն ենք հայտնում նաև պատմական ճշմարտության վերականգնման համար պայքարող թուրք մտավորականներին, որոնք կիսում են մեր ցավը: 
Կարծում եմ՝ այսօր արդեն արդարության գրիչը ձեզանից յուրաքանչյուրի ձեռքում է, որովհետև քսանմեկերրորդ դարի բանիմաց, կիրթ ու սկզբունքային հայ լրագրողը ազատագրված է զոհի բարդույթից, նա արդի տեղեկատվական ոլորտի տարբեր հորիզոնականներում մարտիկ է` անհերքելի փաստերի, վավերագրերի, վկայությունների ահռելի զինանոցով:
Թուրքիայի հետագա իշխանություններն ընտրեցին ստի ու կեղծիքի խեղաթյուրող գրիչը և հետխորհրդային շրջանում տանդեմ կազմելով Ադրբեջանի հետ` նորագույն մեթոդներով ու ձևերով կատարելագործում, շարունակում են իրենց հանցագործ նախորդների քաղաքականությունը` Հայոց ցեղասպանությունը: Զուգահեռաբար նրանք ստեղծեցին իրենց վանդալիզմի, մշակութային ցեղասպանության, հայրենազրկման գործողություններն ու ծրագրերը, Խոջալուի անհեթեթ առասպելը «հիմնավորող ու արդարացնող», Հայոց ցեղասպանությունը հերքող երկու «անզուգական» գրադարան, վերջերս նաև հակահայ քարոզչություն, ստահոդ լրատվություն ու հիստերիա տարածող կայքէջերի, վիրտուալ զանազան նյութերի մի ամբողջ շտեմարան: Բանն այնտեղ է հասել, որ Ադրբեջանում ստեղծվել է հակահայկական հեքիաթների կայքէջ, և իր մանուկներին օրորոցայինի փոխարեն ատելություն ու հակահայկական քարոզչություն է հրամցնում` պատրաստելով նոր ենիչերիներ, կլոնավորելով ռամիլ սաֆարովներ:

Հերոսները բնորոշում են ողջ ազգին, պատահական չէր վերջին զարգացումների հետ կապված հերոսների զուգահեռը. հայոց դափնեպսակն ու համաշխարհային փառքը զարդարեցին Ստամբուլից վերադարձող ինտելեկտուալ սպորտի աշխարհի հայ չեմպիոններին, իսկ ադրբեջանի չակերտյալ հերոսի արյունոտ ճակատին մարդկության ամոթն էր դաջված, մադկության դեմ գործած հանցանքի համար մոլագար հանցագործին տրված երեսուներեք արծաթը: 
Թվում է՝ ամեն ինչ ասված է, և խոսքերն ավելորդ են, բայց ո´չ, սիրելի՛ հայ լրագրողներ: Համաշխարհային հանրության ո՛չ աչքն է այդքան տեսանող, ո՛չ էլ ունկը բավարար չափով սուր: Նրան հավուր պատշաճի մատուցող, լսեցնող ու ցուցանող է պետք: Եվ դա ձե՛ր առաքելությունն է:
Հարգելի՛ ներկաներ,

Ինչ խոսք, մեկ դար շարունակ հայ մամուլը Սփյուռքում եղել և մնում է Հայոց ցեղասպանության ճանաչման, Հայ Դատի ու համազգային մյուս հիմնախնդիրների անլռելի զանգակատունը, որ անվերջ հնչեցրել է մարդկությանը սպառնացող ահազանգը: Սփյուռքահայ մամուլի ողջ պատմությունն ազգային տուրք է ու նվիրում, յուրաքանչյուր լրագրող հայ մշակույթի, հայ դատի զինվոր է ու հավատավոր: Շնորհակալություն ձեզ, սիրելի սփյուռքահա՛յ լրագրողներ, շարունակեք ու զարգացրեք սփյուռքահայ մամուլի ավանդույթները, եղեք առավել ակտիվ և գործունյա, առավել հետևողական: Խորհրդային շրջանում, ցավոք, Ցեղասպանության վրա տաբու էր դրված, գրաքննությունը թանձր փշալարերով սահման էր գծել, սակայն վաթսունականների խիզախ սերունդը դուրս եկավ այդ շրջանակներից, և մենք արդյունքում ունեցանք Ծիծեռնակաբերդը`մեր վշտի ու մեր հավերժության, մեր արարչագործ էության ու անկոտրում կամքի խորհդանիշը: Հայագիտության մեջ դրվեցին Ցեղասպանագիտության հիմքերը, ընդլայնվեցին լրատվության, հրապարակախոսության արձագանքները, ստեղծվեցին արժեքավոր գրական գործեր: Անկախության տարիներին Հայոց պետությունը ամուր կանգնեց Հայոց ցեղասպանության ճանաչման ու դատապարտման գործընթացի թիկունքում: Հայ Դատը և Ցեղասպանության ճանաչումը դարձան պետության կարևորագույն քաղաքական ուղղություններից: Իսկ հայաստանյան զանգվածային լրատվամիջոց​ները դարձան այդ գործընթացների, զարգացումների ու հետազոտությունների հայելին:
Սիրելի հա՛յ լրագրողներ,

Անշուշտ, Հայոց ցեղասպանության ճանաչման և դատապարտման հիմնա​հարցը կարևորագույն համազգային առաջնահերթություններից է, որին անդրադառ​նում ենք բոլորս: Սակայն այսօր կցանկանայի խնդրին անդրադառնալ հետևյալ տեսանկյունից. 
Առաջինը` միջազգային կառույցները և առաջադեմ պետությունները ճանաչել և դատապարտել են Հայոց ցեղասպանությունը (30 երկրներ և կառույցներ): Դուք՝ որպես լրագրողական համայնք, կարծում եմ՝ առաջիկա 2,5 տարիների ընթացքում պետք է այս պետությունների մասին շատ գրեք, շատ խոսեք, շնորհակալություն հայտնեք, որովհետև նրանք կարողացել են ազնվության և արդարության գրչով ճանաչել Հայոց ցեղասպանությունը և լավի օրինակով ինչ-որ տեղ պարտադրել նաև մյուսներին՝ նրանց, ովքեր չեն ճանաչել ելնելով տարբեր նպատակներից` շահադիտական կամ այլ: Մի բան ակնհայտ է՝ աշխարհում չկա մի պետություն, որ կասկածում է, որ եղել է Հայոց ցեղասպանությունը: Բոլորն էլ գիտեն, որ եղել է Ցեղասպանություն, այլ խնդիր է, թե իրենք ե՛րբ և ի՛նչ պայմանով կճանաչեն այս փաստը: Մեր խնդիրն է ներկայացնել, որ սա միայն Հայոց ցեղասպանությունը չէ, սա մարդկության դեմ կատարած հրեշագործություն է, որի դատապարտումը, ճանաչումը հեռու է պահելու Երկիր մոլորակը նման հանցագործությունների կրկնությունից: Մենք պետք է խոսենք նաև թվերով և փաստերով. Առաջին և Երկրորդ համաշխարհային պատերազմների ընթացքում զոհվածների թիվը վեց անգամ ավելի քիչ էր, քան ցեղասպանությունների զոհ գնացած մարդկանց թիվը, և եթե ժամանակին իրոք բռնեին թուրք ենիչերիի ձեռքը, ապա չէին լինի Սումգայիթը, Բաքուն, չէին լինի Գուրգեն Մարգարյանի կամ Հրանտ Դինքի սպանությունները: Անհրաժեշտ է, որ դուք՝ որպես լրագրողներ, այս փաստերը ներկայացնեք ինչպես հարկն է: 
Երկրորդ` ի՞նչ է կատարվում այսօր Թուրքիայում: Մենք շատ լավ գիտենք, որ Թուրքիան երկփեղկվել է, որ Հայոց ցեղասպանության մասին բոլոր փաստերը, եղելություններն ակնհայտ են շատերին, որ Թուրքիայում իրոք կան մտավորականներ, պատգամավորներ, լրագրողներ, ազնիվ մտածող մարդիկ, նույնիսկ գործարարներ, որոնք կարծում են, որ ժամանակն է առճակատվել պատմության հետ, ժամանակն է մաքրել դարի թանձրացած փոշին, ներողություն խնդրել կատարվածի համար և առաջ ընթանալ: Եվ դուք՝ որպես լրագրողներ, այս մարդկանց մասին պարտավոր եք շատ գրել ու խոսել, այս մարդկանց ներկայացնել, որովհետև թուրքի արդարամիտ անհատների կարծիքը բոլորովին այլ է, քան այլ ազգերի կամ ժողովուրդների ասածը: Կարևոր է նաև, որ մենք ուշադրություն դարձնենք այն այլադավան, ծպտյալ հայերի վրա, որոնք դառնում են խոչընդոտ Թուրքիայում, որոնք այսօր ժողովրդավարացման լույսի ներքո, Եվրոպայից եկող փրկարար քամու ազդեցության տակ սկսել են իրենց ինքնությանը, իրենց արմատին վերադառնալ, մկրտվել կամ խոսել իրենց հայ լինելու մասին: Սա ևս մեծ խնդիր է առաջացնում Թուրքիայում, և մենք պետք է օգտվենք այս հնարավորություններից: Ժամանակն է թուրք հասարակությանն առավել տեղեկացնել այն ամենի մասին, ինչ կատարվել է մոտ մեկ դար առաջ: Իսկ թուրքական իշխանությունները փորձում են ամեն կերպ սեպ խրել Հայաստանի և Հայկական սփյուռքի միջև: Նրանք փորձում են ստահոդ, կեղծ, ժխտողական քաղաքականությունը տարածել նաև Հայկական սփյուքում: Նրանք փորձում են գտնել «տրամաբանված» հայեր և փորձել նրանց հետ աշխատել: Եվ փառք ու պատիվ մեր Հայկական սփյուռքին և հայերին, որոնք չեն ընկնում թուրքական ծուղակը, չեն դառնում հենարան: Նրանք փորձում են հենարան համարել այն հայերին, որոնք ծագումով Արևմտյան Հայաստանից են կամ Ստամբուլից: Ահա այստեղ է, որ մենք ևս պետք է մեր ձայնը բարձրացնենք, մեր գրիչն ուղղենք այն երևույթների դեմ, որ հրահրվում են Սփյուռքում կամ միջազգային ասպարեզում թուրքական իշխանությունների կողմից: Գաղտնիք չէ, որ թուրքական և ադրբեջանական լոբբին այսօր համագործակցված փորձում է աշխատել մեր ցանկացած քայլի դեմ, նույնիսկ տարբեր երկրներում կայացած գործարարներին փորձում են այնպես ճնշել, որ նրանք ազատ խոսքի իրավունքից էլ չօգտվեն: Դրա համար ես խնդրում և հորդորում եմ մեր լրագրողներին, որ հատկապես հայկական լոբբիի և հայկական մեր անհատականությունների մասին գրեն ի լուր աշխարհի, ներկայացնեն, քանի որ Հայկական հարցը արդարության և ճշմարտության ակունքներից է բխում: Մենք պահանջում ենք այդ և երբեք-երբեք չենք կեղծում: Այս ամենի մասին գրելը և բարձրաձայնելը շատ ավելի հեշտ է: 
Եվ վերջապես, երրորդ խնդիրը` հայկական աշխարհում ի՞նչ է կատարվում, ի՞նչ է կատարվում այսօր Հայաստանում Ցեղասպանության հետևանքների առումով: Այսօր Հայաստանում մարդիկ ապրում են շրջափակման մեջ, և ցավոք, դա դարձել է սովորական երևույթ. առաջադեմ աշխարհը լռել է այս մասին: Շրջափակումը մարդու իրավունքների ոտնահարում է միջազգային առումով, և մենք պետք է սրա մասին շատ խոսենք և գրենք: Կամ, եթե այսօր մարդիկ աղքատ են, եթե այսօր կա արտագաղթ, ապա դա հետևանք է Ցեղասպանության: Ուրեմն մենք պետք է պահանջենք հատուցում, այն տնտեսական դժվարությունների, տարեկան այն տնտեսական միլիարդների կորստի համար, որ կրում է պետությունը՝ ապրելով փակ սահմանների պայմաններում: Իսկ ի՞նչ է կատարվում Հայկական սփյուռքում: Հայկական սփյուռքում մեր հայրենակիցներն ապրում են երկու, երեք «ես»-ով: Ձեզանից շատերն աշխատում են, որ լինեն այդ երկրի լավագույն քաղաքացիները, բայց մյուս կողմից դուք ամեն ինչ անում եք, որ ձեր ընտանիքը, ձեր երեխան, դուք հայ մնաք, կառչած մնաք հայկական արմատին, և կարելի է ասել, որ ամեն օր տառապանքի մեջ եք, ամեն օր պայքարի մեջ եք, և այդ պայքարը շարունակվում է: Մենք շատ ենք խոսում մեր 1,5 միլիոն զոհերի մասին, բայց մենք պետք է նաև սոցիոլոգների և հոգեբանների օգնությամբ գնահատենք ու չափենք մարդկային այն տառապանքը, որ կրում է այսօր ողջ Սփյուռքը: Հետևաբար մենք, իրոք, շատ անելիքներ ունենք: Անելիքներ ունենք մենք, լրատվական աշխարհը, էլեկտրոնային աշխարհը, հատկապես` համացանցը, մեր հեռուստաընկերություններն ու ռադիոժամերը:

Մենք կարող ենք առավել միավորվել, առավել համախմբվել: Թուրքը հույս ունի, որ ժամանակը բուժում է ամեն ինչ: Կարծում եմ՝ այս բանաձևը նման դեպքում չի աշխատում, որովհետև Ցեղասպանություն ապրած ժողովրդի չորրորդ, հինգերորդ սերունդը ավելի պահանջատեր է դառնում, ավելի մարտնչող է դառնում: Մենք ունենք պարտավորություն վերապրածների ընտանիքների պատմությունը գրի առնելու հարցում: Վերջերս Նյու Յորքում մի ընտանիքի պատմության մասին բեմադրություն էր ցուցադրվել օտարների կողմից: Ինչքան օտար հայագետներ, օտար լրագրողներ, հայ օտարագիր գրողներ, պատմաբաններ, գիտնականներ մասնակցեն այս շարժմանը, այնքան մենք կկարողանանք ավելի շատ ակնկալիքներ ունենալ: Ես հավատում եմ ձեր ուժերին, ես հավատում եմ ձեր հնարավորություններին, ես կարծում եմ, որ սա այն հարցն է, որի շուրջ հայ ժողովուրդը համախմբված է, միատեղ է, միասնական է: Մենք այստեղ իրար վրա ցեխ նետելու, իրար մասին գրելու ժամանակ ու հնարավորություն չպետք է ունենանք: Այստեղ մենք պետք է լինենք միասնական և կարողանանք մինչև 2015 թվականը որոշակի հաջողություններ արձանագրել: Դա չի նշանակում, որ 2015 թվականը սահմանն է: Ո՛չ, մենք պետք է շարունակենք այս ոգով աշխատել, բայց 2015թ.-ը պետք է լինի մեր գործունեության ամենագլխավոր քայլերի և ուղղությունների կիզակետը: Կարծում եմ՝ չափազանց կարևոր է հայ ժողովրդի օտարալեզու և այլադավան հատվածների լրագրողներին միասնական, համահայկական տեղեկատվական դաշտի և Ցեղասպանության ճանաչման ու դատապարտման գործընթացներում ներառելը: 
Աշխարհում գործում են բազմաթիվ հայագիտական կենտրոններ, հայ և այլազգի մոտ չորս հարյուր հայագետներ: Կարծում եմ՝ լրատվամիջոցները պետք է արդյունավետ կերպով համագործակցեն նրանց հետ` հրատարակելով ու ներկայացնելով Ցեղասպանության ճանաչմանն առնչվող նրանց աշխատությունները:

Համահայկական ցանցային կառույցների միջոցով անհրաժեշտ է ներկայացնել հայ ժողովրդի հոգևոր, բարոյական արժեհամակարգը, համաշխարհային քաղաքակրթության մեջ նրա գրական, մշակութային ժառանգությանը և հայ ժողովրդի պատմությանը վերաբերող հարցերը: 

Կարծում եմ՝ մեր կարևորագույն խնդիրն է հզորացնել պետական և համազգային տեղեկատվական ռեսուրսները, բարձրացնել դրանց օգտագործման արդյունավետությունը, ընդլայնել հնարավորությունները՝ Հայաստանի Հանրապետության և օտարերկրյա քաղաքացիներին, ողջ հայությանը ժամանակին ու հավաստի տեղեկատվություն ապահովելու ուղղությամբ:

Հայոց ցեղասպանության ճանաչման գործում չափազանց արդիական և կարևոր է սոցիալական ցանցերի, բլոգների ճիշտ և արդյունավետ կիրառությունը: 

Սիրելի՛ լրագրողներ,

Դեռ թարմ են Ացախում կայացած համաժողովի տպավորությունները: Ես առաջարկեցի, որ ձեզանից յուրաքանչյուրը ամիսը մեկ անգամ արցախյան թեմայով մեկ հոդված, նյութ պատրաստի, և հաշվեցի, որ մեկ տարվա ընթացքում երկու հազար նյութ կունենանք: Համաժողովում որոշված շատ բաներ իրականացան, իսկ արվեց այս գործը թե ոչ, դուք` ինքներդ, ավելի լավ գիտեք: Այսօր ես դարձյալ պետք է առաջարկեմ ձեզ այս անգամ պարբերաբար գրել, լուսաբանել, վերլուծել ու արդիական տարաբնույթ լրատվամիջոցներով ներկայացրել Հայոց ցեղասպանության ճանաչման ու դատապարտման հետ առնչվող նյութեր, անել հնարավորինս մեծ պրոֆեսիոնալիզմով, տարածման հնարավորինս մեծ դիապազոնով ու բազմազանությամբ:

Նախորդ համաժողովի կարևորագույն ձեռքբերումն եմ համարում երիտասարդ լրագրողների ամառային դպրոցի ստեղծումը Երևանի պետական համալսարանի հետ համատեղ: Արդեն երկու տարի գործող դպրոցն ամեն ինչ անում է, որ սփյուռքահայ երիտասարդ լրագրողները դառնան Հայ դատի և Ցեղասպանության ճանաչման գործին զինվորագրված առաջամարտիկներ:

Այո՛, հարյուր տարի շարունակ Հայոց ցեղասպանությունը ազգային ինքնության արժեհամակարգում կենտրոնական տեղ է գրավել և եղել է միավորող և համախմբող գործոն: Կարծում եմ՝ այսօր միավորման բոլոր հայկական վեկտորները պետք է ուղղորդված լինեն դեպի Հայաստանն ու նրա հզորացումը, որպեսզի պետականորեն համակարգվի, կազմակերպվի, իրականացվի, հաղթական ավարտին հասցվի գործընթացը: 
Կարծում եմ՝ օտար մամուլում աշխատող հայ լրագրողների հետ մեր աշխատանքը բավարար չէ: Նույնը կարելի է ասել օտար մամուլի և օտար հեռուստաընկերությունների հետ աշխատելու մասին:
Սիրելի՛ լրագրողներ,
Անհրաժեշտ է գտնել արդյունավետ լուծումներ, մեխանիզմներ, որպեսզի հայկական ԶԼՄ-ները առավել ակտիվ ու որակով լուսաբանեն համահայկական նշանակություն ունեցող հիմնախնդիրները և մասնավորապես.
· Հայոց ցեղասպանության ճանաչման հիմնախնդիրն ու դրա հետ կապված զարգացումները:

· Հայոց ցեղասպանության ճանաչման խնդրի հետ կապված լոբինգի ձեռքբերումներն ու թերացումները, լավագույն փորձի տարածումը:

· Հայկական ԶԼՄ-ի դերը ՀՀ արտաքին քաղաքականության լուսաբանման գործում: 
· Հակահայկական քարոզչությունը միջազգային մամուլում և հայկական ԶԼՄ-ների դերը քարոզչական պատերազմում: 
· Հայոց ցեղասպանության հիմնախնդրի արծարծումը միջազգային մամուլում և այլ խնդիրներ: 

 
Սիրելի՛ լրագրողներ,
Եկեք չհակադրենք զգացմունքն ու տրամաբանությունը, փաստերն ու եղելիությունը: Կարևոր է ուսումնասիրել այս պատմության շղթայի բոլոր օղակները իրավաբանական, տնտեսական, գիտական, հոգեբանական, վիճակագրական, ժողովրդավարական տեսանկյունից:


Ի՞նչ է սպասվում հայկական լրատվամիջոցներից առաջիկա տարիներին:
1. Անհրաժեշտ է Ցեղասպանությունը վերապրածներից, ինչպես նաև նրանց ժառանգներից հավաքել հուշեր, պահված վա​վերա​գրեր, հավաքել կորստի վտանգին ենթակա արխիվային նյութեր, գրի առնել վերապրած ընտանիքների պատմությունը:
2. Մինչև Հայոց ցեղասպանության 100-րդ տարելիցը մամուլի, համացանցի, քարոզչական բոլոր միջոցներով Հայաստանի, Արցախի ու Սփյուռքի մասին լայնամասշտաբ նյութեր հրատարակել:
3. Նպաստել քննարկումների և նյութերի տարածում այն երկրների խորհրդարաններում, որոնք չեն ճանաչել Հայոց ցեղասպանությունը: 
4. Հավաքագրել և հրատարակել արաբական, եվրոպական և ամերիկյան մամուլում հայության մասին լույս տեսած հոդվածներ, արխիվային նյութեր ու փաստաթղթեր:
5. Աշխարհի ուշադրությունը հրավիրել Հայոց հար​ցի վրա, ոչ որպես խնդրարկուի, կարեկցության դի​մողի, այլ սկզբունքային և հետևողական պահանջատիրոջ դիրքերից:

6. Համադրել հայության բոլոր հատվածների տեղեկատվական քարոզչության հնարավորությունները Թուր​քիայի կողմից մղվող և սաստկացող հոգեբանական-տեղեկատվական պայքարի մեջ առավե​լութ​յուն ձեռք բերելու համար:
7. ԶԼՄ-ներում հաճախ ներկայացնել Արևմտյան Հայաստանի կորստի մատնված բոլոր արժեքները:
8. Օժանդակել Ցեղասպանությանը նվիրված ֆիլմերի ցուցադրությանը տարբեր երկրների, քաղաքների հեռուստատեսություններով: 

9. Պատրաստել հեռուստահաղորդում Սփյուռքում և Հայաստանում բնակվող Ցեղասպանության զոհերի անմիջական ընտանիքների (ժառանգների) մասնակցությամբ:

Հարգելի՛ ներկաներ,
Ես շնորհակալ եմ ձեզ, որ ընդունեցիք մեր հրավերը, շնորհակալ եմ համակարգող մարմնին, որը ղեկավարում է պարոն Գանտահարյանը, շնորհակալ եմ Տիգրան Հարությունյանին` Լրագրողների համահայկական ընկերակցության նախագահին և Ժուռնալիստների միության նախագահ տիկին Աստղիկ Գևորգյանին:

Ես ուրախ եմ, որ անցնող համաժողովից հետո հայ լրատվական աշխարհը առավել սերտաճել է միմյանց: Ակնհայտ երևում է ձեր համաչափ և ներդաշնակ աշխատանքը: 

Վստահ եմ, որ համաժողովի ընթացքում կանդրադառնանք այս հիմնահարցերին, ինչի արդյունքում կընդլայնվի ընկերակցությունը, կմշակվեն և կառաջարկվեն ծրագրեր, որոնք կօգնեն հայ ժողովրդին դիմակայելու 21-րդ դարում ծառացած մարտահրավերներին, կապահովվի տեղեկատվական անվտանգությունը, կխթանենք համահայկական տեղեկատվական դաշտի ձևավորումը, հայապահպանությանն ու մեր առաջնահերթ համազգային ծրագրերի իրագործումը, Հայաստանում պետականության և ժողովրդավարության կայացումն ու ամրապնդումը:
Եկեք միշտ հիշենք, որ Ցեղասպանության ժխտումը Ցեղասպանության նոր փուլ է։ 
Մեծ եղեռնի մոտալուտ հարյուրամյա տարելիցի նախաշեմին, դարձյալ խոնարհվելով մեր անմեղ զոհերի հիշատակի առջև, մենք՝ որպես Ցեղասպանություն վերապրած ժողովուրդի զավակներ, մեր տաղանդն ու շնորհները, ջանքերը չպետք է խնայենք՝ հնչեցնելու մեր արդար պահանջները, հասնելու Հայոց ցեղասպանության ճանաչմանն ու դատապարտմանը, նրա հետևանքների վերացմանն ու նոր ոճիրների կանխարգելմանը: 
Թույլ տվեք համաժողովը համարել բացված:

